
AKTIVLAR BO‘YICHA EHTIMOLIY 
YO‘QOTISHLARGA DOIR ZAXIRALARNING 
TIJORAT BANKLARI FOYDASINI SOLIQQA 
TORTISHDAGI AHAMIYATI
Turanov M. Sh. 
Termiz davlat universiteti katta o‘qituvchisi

Annotatsiya. Tijorat banklarining moliyaviy natijalarini shakllantirishning aniqligi ularning foydasini soliqqa 
tortish bilan bog‘liq iqtisodiy munosabatlarda aks etadi. Ushbu moliyaviy natijalarni aniq shakllantirish asosi foyda 
solig‘i bazasini aniqlash, aktivlar bo‘yicha ehtimoliy yo‘qotishlarga doir zaxiralarni shakllantirish bilan uzviy bog‘liq.

Maqolada tijorat banklari faoliyatida aktiv operatsiyalarning negizini tashkil etadigan, uning asosiy daromad 
manbai hisoblangan kredit operatsiyalarini amalga oshirishda vujudga keladigan aktivlar bo‘yicha ehtimoliy 
yo‘qotishlarga doir zaxiralarning mohiyati, ularning guruhlanishi, aktivlar bo‘yicha ehtimoliy yo‘qotishlarga doir 
zaxiralar me’yorlari, bank tizimi aktivlari bo‘yicha ko‘rilishi mumkin bo‘lgan zararlarni baholash ko‘rsatkichlari asosida 
tijorat banklari foydasini soliqqa tortishdagi ahamiyati o‘rganilib, ular asosida xulosa va takliflar keltirilgan.

Kalit so‘zlar: tijorat banki, foyda, tijorat banklari foydasi, soliq, foyda solig‘i, aktivlar, maxsus zaxiralar, soliq 
to‘langunga qadar sof foyda.

Abstract. The accuracy of the formation of financial results of commercial banks is reflected in economic 
relations related to the taxation of profits. The basis for accurately determining these financial results and forming 
a taxable income tax base is inextricably linked to the creation of reserves for possible asset losses. The article 
examines the essence and classification of reserves for possible asset losses arising from credit transactions, which 
form the basis of active operations and are the main source of income in the activities of commercial banks. The 
standards of deductions to these reserves and their significance in the taxation of profits of commercial banks based 
on indicators for assessing potential losses on assets of the banking system were also studied, and on this basis, 
relevant conclusions and proposals were formulated.

Keywords: commercial bank, profit, profits of commercial banks, tax, income tax, assets, special reserves, net 
profit before taxes.

Аннотация. Точность формирования финансовых результатов коммерческих банков отражается в 
экономических отношениях, связанных с налогообложением прибыли. Основа точного определения данных 
финансовых результатов и формирования налогооблагаемой базы по налогу на прибыль неразрывно связана 
с созданием резервов на возможные потери по активам. В статье исследованы сущность и классификация 
резервов на возможные потери по активам, возникающих при осуществлении кредитных операций, которые 
составляют основу активных операций и являются главным источником дохода в деятельности коммерческих 
банков. Также изучены нормативы отчислений в данные резервы и их значение при налогообложении 
прибыли коммерческих банков на основе показателей оценки потенциальных убытков по активам банковской 
системы, и на этой основе сформулированы соответствующие выводы и предложения.

Ключевые слова: коммерческий банк, прибыль, прибыль коммерческих банков, налог, налог на 
прибыль, активы, специальные резервы, чистая прибыль до налогообложения.

K I R I S H
Tijorat banklarining foydasini shakllantirishda aktiv operatsiyalarning ahamiyati muhim hisoblanadi. Bunda 

bank daromad keltiradigan aktivlardan foydalanish, tijorat banklari faoliyati natijasidagi moliyaviy ko‘rsatkichlarni 
baholash, shuningdek, foyda solig‘i bazasini aniqlashtirishda aktivlar bo‘yicha ehtimoliy yo‘qotishlarga doir 
zaxiralarni shakllantirish yuqori ahamiyat kasb etadi. Bank aktivlari sifati va ular bo‘yicha shakllantiriladigan 
zaxiralar moliyaviy natijalarning haqqoniy aks ettirilishi hamda soliq majburiyatlarining to‘g‘ri hisoblanishida 
muhim omil sifatida namoyon bo‘ladi.

M A V Z U G A  O I D  A D A B I Y O T L A R  S H A R H I
Tijorat banklarining aktivlar bo‘yicha ehtimoliy yo‘qotishlarga doir zaxiralari mohiyati, shakllanishi va 

foydalanishining iqtisodiy xususiyatlari haqida keng tadqiqotlar olib borilgan.
“Банковское дело и банковские операции” nomli darsligida “Kredit portfeli va ssuda qarziga tenglashtirilgan 

qarzlar bo‘yicha bank ssudalar bo‘yicha ehtimoliy yo‘qotishlar zaxirasini shakllantiradi. Bunday zaxiraning 
mavjudligi bank resurslarini yanada moslashuvchan va samarali boshqarish, uning likvidligi va ishonchliligini 
ta’minlash imkonini beradi”, deb ta’kidlangan1.

I.T. Balabanova xulosasiga ko‘ra, “Zaxira jamg‘armasi foydadan ajratmalar hisobiga shakllantiriladi va 
bankning asosiy faoliyatida yuzaga keladigan zararlarni qoplash uchun xizmat qiladi.”2

M.S. Ratinskiy, M.Yu. Matovnikov, I.A. Androsov, O.N. Sherbakovalarning ta’kidlashicha, “Kreditlar bo‘yicha 
ehtimoliy yo‘qotishlar zaxiralari miqdorini kamaytirib ko‘rsatishni qiyinlashtirish maqsadida davlat tomonidan 
zaxiralarning minimal miqdoriga cheklovlar o‘rnatilgan.”3

Iqtisodchi olim Z.O. Axrorovning xulosasi bo‘yicha, “Kreditlar bo‘yicha ehtimoliy yo‘qotishlarga rezervlarni 
soliqqa tortish tartibini belgilashda qaysi usulning qulayligi, soliqqa tortish va tartibga solish o‘rtasidagi muvofiqlik 
va majburiy rezervga soliq chegirmalari qo‘llanilishida cheklovlar o‘rnatilishi muhim hisoblanadi. Chunki banklar 
kreditlar bo‘yicha ehtimoliy yo‘qotishlarga rezervlardan kapitalni tartibga solish uchun emas, asosan, soliqqa 
solinadigan foydani kamaytirish maqsadlarida foydalanishi aniqlangan.”4 

T A D Q I Q O T  M E T O D O L O G I YA S I
Aktivlar bo‘yicha ehtimoliy yo‘qotishlarga doir zaxiralarning tijorat banklari foydasini soliqqa tortishdagi 

ahamiyati xalqaro va milliy qonun hujjatlari ma’lumotlari, xorijiy va milliy adabiyotlar hamda tadqiqot materiallari 
asosida o‘rganilgan. Mazkur maqolada tadqiqot metodlaridan qiyosiy va tarkibiy tahlil, guruhlashtirish hamda 
taqqoslash usullaridan foydalanildi.

T A H L I L  V A  N A T I J A L A R
So‘nggi global moliyaviy inqiroz va uning salbiy oqibatlari zararlarni qoplash masalasiga turli yondashuvlarni 

tubdan o‘zgartirdi. Tijorat banklarida aktivlar bo‘yicha ehtimoliy yo‘qotishlarni qoplash uchun zaxiralar bank tizimi 
moliyaviy barqarorligini ta’minlovchi muhim makroprudensial vositalardan biri hisoblanadi. Tijorat banklarida 
aktivlar bo‘yicha ehtimoliy yo‘qotishlarni qoplash uchun zaxiralar shakllantirish xalqaro bank amaliyoti va 
milliy tartibga solish tizimlarida asosan ikkita yirik yondashuvga tayanadi. Ushbu yondashuvlar rivojlanishining 
obyektiv zaruriyati moliyaviy barqarorlikni ta’minlash ehtiyojidan kelib chiqadi.

Tijorat banklarida zaxiralarni shakllantirish konsepsiyasi yo‘nalishlarini quyidagicha aks ettirish mumkin5:
– Ko‘rilgan zararlar;
– Kutilayotgan kredit yo‘qotishlari;
– Makroprudensial zaxiralash — kutilgan kredit yo‘qotilishi yo‘nalishiga asoslangan dinamik ta’minlash.
Ushbu konsepsiyalarning iqtisodiy mazmuni, albatta, bir-biridan farq qilib, ko‘rilgan zararlar konsepsiyasi 

zarar ko‘rilgandan keyin zaxirani shakllantirishga asoslanadi. Undan aniq bo‘ladiki, zaxira hajmi faqat aniqlangan 
zarar summasi miqdori bilan aniqlanadi. Kutilmagan inqirozlar sharoitida zararlar miqdorining keskin oshishi 
yirik miqdorda zaxira tashkil etishni talab qiladi. Bu esa banklarning moliyaviy holati haqidagi ma’lumotlarni 
aks ettirishda uzilishlarga, ya’ni banklarning moliyaviy ahvolini kechikib aks ettirishga olib kelgan. 2008-yildagi 
jahon moliyaviy-iqtisodiy inqirozidan so‘ng bu konsepsiya ilmiy va amaliy jihatdan qayta baholandi. Mazkur 
jahon moliyaviy-iqtisodiy inqirozi banklar foydasini keskin kamaytirdi va moliyaviy bosimning kuchayishiga 
ta’sir ko‘rsatdi. Chunki moliyaviy-iqtisodiy inqiroz boshlanganda banklarning majburiyatlarni qoplay olmasligi 
natijasida to‘lovlar kechikishiga, bu esa o‘z navbatida, banklarda yirik miqdorda zaxiralar shakllantirish zaruratini 
yuzaga keltirdi.

1	 Банковское дело и банковские операции: учебник / М. С. Марамыгин, Е. Г. Шатковская, М. П. Логинов, Н. Н. Мокеева, Е. Н. Прокофева, 
А. Е. Заборовская, А. С. Долгов; под ред. М. С. Марамыгина, Е. Г. Шатковской ;Министерство науки и высшего образования Российской 
Федерации, Уралский государственный экономический университет. – Екатеринбург: Изд-во Урал. ун-та, 2021. – стр 184.

2	  Банки и банковское дело / Под ред. Балабанова И. Т. — СПб.: Питер, 2003. Стр 21
3	  Банковское дело и финансы : Учеб. пособие / : М. С. Ратинский, М. Ю. Ма-товников, И. А. Андросов, О. Н. Щербакова. — М.: 

АНО ДПО «Корпоративный университет Сбербанка», 2018. - стр 50.
4	  Ахроров З.О.  Foydani soliqqa tortish mеtodologiyasini takomillashtirish: иқтисодиёт фанлари doktori (DSc) илмий даражасини 

олиш учун ёзилган диссертация автореферати.-Тошкент, 2025. 19-бет

5	  BHXS (IAS 39)- “Moliyaviy instrumentlar: tan olish va baholash”,  MHXS (IFRS 9)- “Moliyaviy instrumentlar”  ma’lumotlari asosida 

Kutilayotgan kredit yo‘qotishlari konsepsiyasiga ko‘ra, mamlakatimizda tijorat banklari moliyaviy instrumentlar 
hisobini aynan MHXS 9 “Moliyaviy instrumentlar” standarti bo‘yicha yuritadi. Ma’lumki, O‘zbekistonda tijorat 
banklari moliyaviy instrumentlar hisobini aynan MHXS 9 “Moliyaviy instrumentlar” standarti bo‘yicha yuritadi [6]. 
MHXS 9 “Moliyaviy instrumentlar” standarti esa kutilayotgan kredit zararlari miqdorini, ya’ni zararni hali sodir 
bo‘lmasidan turib, oldindan taxmin qilib hisobga olish tizimini ifodalaydi. Bank faoliyatida yuzaga kelishi mumkin 
bo‘lgan zararlar oldindan baholanib, zarar ko‘rilish xavfi yumshatiladi va bank barqarorligini saqlab qolishga 
asosiy e’tibor qaratiladi. Tijorat banklarining moliyaviy hisobotlariga qo‘yilgan talab ularning aktivlari miqdori va 
sifatining haqiqiy holatini aks ettirishini ta’minlashi lozim.

Makroprudensial zaxiralash kelajakdagi vaqt omili asosida zaxiralar shakllantirish jarayonini aks ettiradi. 
Kutilgan kredit yo‘qotilishi yo‘nalishiga asoslangan dinamik ta’minlash yondashuvi banklar barqaror faoliyati 
davomida olingan foydalar hisobiga zaxiralar yaratib borish mezoniga asoslanadi. Mazkur mezonlar Bazel III 
talablaridan kelib chiqqan holda amalga oshiriladi.

Tijorat banki aktivlari bo‘yicha ehtimoliy yo‘qotishlarga doir zaxirani shakllantirish o‘zining huquqiy asosiga 
ega6. Mazkur huquqiy asosga ko‘ra, tijorat banki aktivlari bo‘yicha ehtimoliy yo‘qotishlarga doir bank xarajati 
hisobidan zaxirani shakllantirish me’yorlari belgilangan.

1-jadval
Aktivlar bo‘yicha ehtimoliy yo‘qotishlarga doir zaxiralar me’yorlari7

Aktivlarning tasniflanishi Bank xarajati hisobidan zaxira shakllantirish me’yorlari

Standart bir foiz

Substandart o‘n foiz

Qoniqarsiz yigirma besh foiz

Shubhali ellik foiz

Umidsiz yuz foiz

1-jadval ma’lumotlaridan ma’lumki, muammoli aktivlarning jami miqdori sifati qoniqarsiz, shubhali va 
umidsiz deb tasniflangan aktivlar qiymatlarining yig‘indisini ifodalaydi. Shu bois muammoli kreditlar tarkibiga 
kiruvchi kreditlar bo‘yicha ehtimoliy yo‘qotishlarga doir zaxiralar mos ravishda tasniflari bo‘yicha qoniqarsiz 
bo‘lsa yigirma besh foiz, shubhali tasnifi bo‘yicha ellik foiz, umidsiz tasnifidagi kreditlar bo‘yicha yuz foiz 
miqdorda xarajatlar hisobidan shakllantiriladi.

Mazkur zaxira xarajatlari guruhi tijorat banklarining foyda solig‘ini hisoblashda moliyaviy natijani 
shakllantirish ko‘rsatkichlari sifatida muhim sanaladi.

Aktivlar bo‘yicha ehtimoliy yo‘qotishlarga doir zaxiralarni guruhlarga ajratishimiz natijasi ularning iqtisodiy 
mazmuni va mohiyatini kengroq tushunish imkonini yaratadi (1-rasm).

 
Zaxiralarning 
guruhlanishi 

Maxsus 
zaxiralar 

Standart 
zaxiralar 

1-rasm. Zaxiralarning guruhlanishi8

Ushbu 1-rasm izohlaridan aniqlanadiki, maxsus zaxiralar substandart, qoniqarsiz, shubhali va umidsiz 
aktivlar sifati bo‘yicha tasniflangan aktivlar bo‘yicha ehtimoliy yo‘qotishlarni qoplashga mo‘ljallangan majburiy 

6	 Tijorat banklarida aktivlar sifatini tasniflash va aktivlar bo‘yicha ehtimoliy yo‘qotishlarni qoplash uchun zaxiralar shakllantirish hamda 
ulardan foydalanish tartibi to‘g‘risidagi Nizomi (O‘zbekiston Respublikasi Adliya vazirligi tomonidan 2015 yil 14 iyulda 2696-son bilan 
davlat ro‘yxatidan o‘tkazilgan).

7	 Tijorat banklarida aktivlar sifatini tasniflash va aktivlar bo‘yicha ehtimoliy yo‘qotishlarni qoplash uchun zaxiralar shakllantirish hamda 
ulardan foydalanish tartibi to‘g‘risidagi Nizomi (O‘zbekiston Respublikasi Adliya vazirligi tomonidan 2015 yil 14 iyulda 2696-son bilan 
davlat ro‘yxatidan o‘tkazilgan) asosida tuzilgan.

8	  Muallif ishlanmasi

zaxiralar bo‘yicha xarajatlarni, standart zaxiralar esa tijorat banki umumiy faoliyati natijasida ehtimoliy 
yo‘qotishlarni qoplash maqsadida tashkil qilinadigan zaxiralarni, shuningdek, standart deb tasniflangan aktivlar 
bo‘yicha xarajatlar hisobidan zaxira shakllantirishni anglatadi.

2-jadval
Tijorat banklarining muammoli kreditlari (NPL) to‘g‘risidagi ma’lumotlar9 (mlrd. so‘mda)

Jami kreditlar miqdori  Muammoli kreditlar (NPL) Muammoli kreditlarning jami kreditlardagi 
ulushi

01.01.2026-yil

604 002 18 055 3,0%

01.01.2025-yil

533 121 21 185 4,0%

01.01.2024-yil
471 406 16 621 3,5%

01.01.2023-yil

390 049 13 992 3,6%

01.01.2022-yil

326 386 16 974 5,2%

2-jadval ma’lumotlari tahlilidan ko‘rish mumkinki, banklar kredit portfelida muammoli deb tasniflangan 
kreditlar ulushi o‘zgaruvchan bo‘lgan. 2025-yil 1-yanvar holatiga ko‘ra, muammoli kreditlarning jami kreditlardagi 
ulushi 4,0 foizni tashkil etib, 2023-yilning mos holatiga nisbatan 0,5 foiz bandga o‘sgan. Hozircha tahlilimiz 
davomida muammoli kreditlar tarkibidagi aktivlarning sifati bo‘yicha tadqiq etishga to‘xtalmaymiz. Chunki foyda 
solig‘ini hisoblashda muammoli kreditlarning ehtimoliy yo‘qotishlarga doir zaxiralar me’yorlari bo‘yicha tarkibiy 
tasnifidan qat’i nazar chegaralangan yagona chegirma miqdori belgilangan.

Muammoli kreditlarning jami kreditlardagi ulushida kichik tebranishlar kuzatilgan. 2022-yilga nisbatan 
bank tizimi bo‘yicha jami kreditlar hajmi 277 616 mlrd so‘mga oshib, 2026-yilda 604 002 mlrd so‘mga yetdi. 
Shuningdek, 2026-yilda jami kreditlar qoldig‘ining 2025-yilga nisbatan o‘sishi kuzatilsa-da, muammoli kreditlar 
qoldig‘i 1,0 foiz bandga kamaygan. Ammo bu kamayish muammoli kreditlar qoldig‘ining pasayish dinamikasi 
asosida erishilganini ko‘rish mumkin.

3-jadval
Bank tizimi aktivlari bo‘yicha ko‘rilishi mumkin bo‘lgan zararlarni baholash ko‘rsatkichlari10 (mlrd. so‘m)

Ko‘rsatkichlar nomi 01.01.2022 01.01.2023 01.01.2024 01.01.2025 01.01.2026 

Kredit va lizing bo‘yicha ko‘rilishi 
mumkin bo‘lgan zararlarni baholash 12 221 13 863 18 413 25 939 22 917

Boshqa aktivlar bo‘yicha ko‘rilishi 
mumkin bo‘lgan zararlarni baholash 333 4 213 4 645 7 383 11 710

Soliq to‘langunga qadar
sof foyda 5 351 12 579 15 155 9 655 18 385

Foyda solig‘ini to‘lash xarajatlari 1 465 2 587 2 775 2 690 2 883

2025-yil yakunida banklarning soliq to‘langunga qadar jami sof foydasi 2021-yilga nisbatan 13 034 mlrd 
so‘mga o‘sishni tashkil etib, 3-jadval ma’lumotlariga e’tibor qaratilsa, eng keskin o‘sish 2025-yil davomida qayd 
etilib, 8 730 mlrd so‘mga o‘sgan. Mazkur davr oralig‘ida kredit va lizing bo‘yicha ko‘rilishi mumkin bo‘lgan 

9	  www.cbu.uz –Markaziy bankning rasmiy internet sayti ma`limotlari asosida tayyorlangan
10	  www.cbu.uz –Markaziy bankning rasmiy internet sayti ma`limotlari asosida tayyorlangan

zararlarni baholash xarajatlari 2024-yilga nisbatan 3 022 mlrd so‘mga kamaygan. Jumladan, 2021–2025-yillarda 
banklarning jami kredit va lizing bo‘yicha ko‘rilishi mumkin bo‘lgan zararlar va boshqa aktivlar bo‘yicha ko‘rilishi 
mumkin bo‘lgan zararlarining muntazam o‘sishiga erishilgan bo‘lsa-da, mazkur davr oralig‘ida foyda solig‘i 
summasi 2 baravarga yaqin oshgan.

Yuqoridagi jadvallar ma’lumotlarini chuqurroq tadqiq etishimiz uchun foyda solig‘i bazasi va miqdorini 
aniqlashda kredit bo‘yicha ko‘rilishi mumkin bo‘lgan zararlarni baholashning xususiyatlariga to‘xtalamiz.

Ma’lumki, foyda solig‘ini hisoblash soliq qonunchiligi talablariga bog‘liq bo‘ladi. Asosiy soliq qonunchiligi 
hujjatining “Foyda solig‘i” nomli XII bo‘limining “Zaxira fondlarini shakllantirish xarajatlari” deb nomlangan 
315-moddasida banklar qonunchilik talablariga muvofiq zaxira fondlarini tashkil etishi belgilangan. 
Ushbu zaxira fondlariga ajratmalarning me’yorlariga nisbatan 80 foizdan ko‘p bo‘lmagan miqdori banklar 
tomonidan xarajatlarda qayd etiladi. Ammo sof foyda hisobidan shakllantiriladigan zaxira fondlarini tashkil 
etish hollariga nisbatan ushbu foiz ko‘rsatkichi tatbiq etilmaydi. Chunki tijorat banklarining taqsimlanmagan 
foydasi hisobidan shakllantiriladigan zaxira fondlarining bank xarajatlari guruhlari o‘rtasida bog‘liqlik mavjud 
emas. Zaxira fondlariga ajratmalarning me’yorlariga nisbatan 80 foizlik cheklov asosidagi xarajatlar tijorat 
banklarining soliq to‘langunga qadar sof foydasini, soliq bazasi miqdorini aniqlashdagi asosiy ko‘rsatkich 
hisoblanadi.

Tijorat banklarining zaxira fondlariga ajratmalari xarajatlar sifatida inobatga olinishi aktivlarning yuqori likvidli 
ta’minoti bo‘yicha ehtimoliy yo‘qotishlarni qoplashga mo‘ljallangan zaxira miqdori alohida aniqlanish tartibiga 
ega. Ya’ni yuqori likvidli ta’minotga ega aktivlar bo‘yicha ehtimoliy yo‘qotishlarni qoplashga mo‘ljallangan zaxira 
miqdori 0 yoki manfiy natijani tashkil etsa, aktivlar bo‘yicha ehtimoliy yo‘qotishlarni qoplashga mo‘ljallangan 
zaxira shakllantirilmasligi belgilangan. Mazkur holatda bank kredit va lizing bo‘yicha ko‘rilishi mumkin bo‘lgan 
zararlar, boshqa aktivlar bo‘yicha ko‘rilishi mumkin bo‘lgan zararlarni baholash kabi xarajatlarning kamayishi, 
soliq to‘langunga qadar sof foydaning oshishi hisobiga foyda solig‘i bazasi kengayishi natijasida foyda solig‘i 
miqdori ham o‘sadi.

Demak, maxsus zaxiralar xarajat sifatida tan olinishi orqali foyda solig‘i bazasi qisqaradi, zaxiralarning 
ortishi esa bankning likvidli va daromad keltiruvchi aktivlaridan foydalanish imkoniyatini cheklashi mumkin. 
Tijorat banklari maxsus zaxiralarni shakllantirishga faqat soliq yukini kamaytirish nuqtayi nazaridan emas, balki 
kredit risklarini boshqarish va moliyaviy barqarorlikni ta’minlash vositasi sifatida yondashadi. Shu bois, maxsus 
zaxiralar tijorat banklari faoliyati rentabelligiga ma’lum darajada bosim o‘tkazishi mumkin bo‘lsa-da, kredit 
risklarini kamaytirish, moliyaviy barqarorlikni ta’minlashda ijobiy samara beradi.

X U L O S A  V A  T A K L I F L A R
Olib borilgan tahlillar shuni ko‘rsatadiki, tijorat banklarida aktivlar bo‘yicha ehtimoliy yo‘qotishlarga doir 

zaxiralarni shakllantirish banklarning moliyaviy natijalarini haqqoniy aks ettirish, kredit risklarini kamaytirish 
hamda foyda solig‘i bazasini aniqlashda muhim ahamiyat kasb etadi. Maxsus zaxiralarning xarajat sifatida tan 
olinishi bank foydasini soliqqa tortish jarayoniga bevosita ta’sir ko‘rsatadi. Shu bilan birga, zaxiralar hajmining 
ortishi bank rentabelligiga ma’lum darajada ta’sir etsa-da, ularning moliyaviy barqarorlikni ta’minlashdagi o‘rni 
yuqori hisoblanadi.

Yuqorida keltirilganlar asosida quyidagi takliflarni keltirishimiz mumkin:
yuqori likvidli ta’minotga ega aktivlar guruhini kengaytirish;
aktivlar o‘rtacha likvidli ta’minot bilan ta’minlanganda ular bo‘yicha ehtimoliy yo‘qotishlarni qoplashga 

mo‘ljallangan zaxira miqdorini aniqlash tartibini joriy etish;
zaxira fondlariga ajratmalarga nisbatan cheklov me’yorlarini belgilashni takomillashtirish maqsadga 

muvofiq hisoblanadi.

joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

